Ester ,
¢Imanirtaj Esterta acraran Persiacho rayna

cananpaj? ¢Imanirtaj Purim fistata ruran?
¢Imataj caycan cay librucho? Cay libruchoga
canan-wichanpaj sumajmi tantiyachimanchi.
Canan ricanchi mandaj cayman chayarcur
runacuna tucuy mana allita rurashanta. Ichanga
Tayta Diosmi intéru nasyuncunata maquincho
charaycan.

Cay librucho mas riman chuscojpitami:
Persiapa raynin Asuero, Ester, Mardoqueo y
Aman. Ray Asueroga yarpaj llapan runacuna
paypa munaynincho caycashantami. Ester caran
cuyayllapaj Israelpita jinyu jipash. (Hebreo
rimayché6ga paypa jutin caran Hadasa). Payga
marca-masincunata salbanan casha wafiuytapis

manami manchacuranchu. _Israel runa
Mardoqueonami caran Esterpa primun. Y paymi

Estertaga uywaran. Paymi tariparan Israelcunata
ushacéchinanpaj imano  yarpaycashantapis.
Amanga caran Persiapa rayninpa guepallanman
caj mandaj. Chay runaga imandpapis Israelcunata
y Mardoqueota wafiuchiyta munaran.

Cay libruchoga «Purim» fistapitapis rimaycan.
Chay fistataga ruraj Persiapa munaynincho cay-
car wafuypita Israelcuna salbacushanpitami.

Cay Ester libruchoéga ni juc cutillapis manami
canchu Tayta Diospa jutin. Ichanga cay libruta
isquirbej tantiyaycdchimanchi llapantapis Tayta
Dios camacdachishantami. Tayta Diosmi acrashan
runacunataga salban.

Ray Asuero micuyta rurachin

1 Cay willapaga caran, pachac ishcay chunca
ganchisnin (127) probinsyacunata ray Asuero™
mandashan wichanmi. Chay probinsyacuna cay-

caran India nasyunpita-pacha Etiopia nasyun-
cama.
2 Chay probinsyacunata mandarmi Susa

siudécho caycaj palasyucho tiyaran.

3 Ray Asueroga quimsa wata mandaj
caycashancho  jatun  fistata  rurachiran.
Chayman gayachiran mandéashejcunata rispitar
garachinanpaj.  Gayachiran Persia y Media
nasyun sulddrucunapa mandajnincunata.
Gayachiran  mandashan  probinsyacunapa
mandajnincunata gobernadorcunatapis.

4 Chaytaga ruraran ima-aycanpis cashanta
ricachinanpaj, aypalla nasyunta mandashanta
musyachinanpaj, fiyupa munayniyoj cashanta
llapan ricananpaj. Chay fistaga diuraran sojta
quillami.

5 Chay fista cashanpita manapis aycéllata yapay
fistata rurachiran. Chay fistaga caran ganchis
junaj. Susa siuda palasyucho caycajcunata mas
rispitddu cajtapis pOcu rispitddu cajtapis gayachi-
ran. Fistaga caran palasyupa sawannin werta

laduncho.
6 Sawan pampaga cuyayllapaj finu télacunawan

asulwan yurajwan adurnasha caycaran. Yuraj
guellaypita rurasha arguylla-mallwacunata chu-
raparan chay télapa jana caj cantunman. Nircur
chay arguyllapa uchcunpana pésachiran muradu
jilu cauchushata. Chay jilutana chariraycaran

* 1:1Esd. 4.6

«marmol» jutiyoj rumipita tushata ichichishan.
Jamaycarinanpdpis caycaran goripita guellaypita
bancacuna. Pampapis caycaran camardnanpaj
lajasha cuyayllapaj «ndacar» jutiyoj, yuraj y yana
«marmol» jutiyoj rumicunawan tacuchiypa ljasha.

7 Gori cOpawan upyarcaycaran. COpacunaga juc-
niraj juc-nirajmi caran. Fistata ray rurachiptinmi
binuga aypalla caran.

8 Rayga palasyuncho caj sirbintincunata niran
gayachishancunata alldpaga mana upuchinanpaj,
quiquincuna munashanno gustullanman upucu-
nanpa;.

9 Asueropa warmin Vastipis shuyni micuyta
rurachiran ray Asuero palasyuncho garachinan-
paj gayachishan rispitdducunapa warmincunata
garachinanpaj.

10 Ganchisjunaj caj fistacho ray Asueroga binuta
upur fiyupa cushisha caycaran. Chaymi cacha-
ran ganchis uywaynincunata. Uywaynincunaga
caran Mehuman, Bizta, Harbona, Bigta, Abagta,
Zetar, Carcas.

11 Asueroga cacharan rayna Vastita cordnan
jatisha cuyayllapata pushapdnanpaj, fistaman gay-
achishan runacuna ricananpaj. Vastiga caran
cuyayllapaj buyna-mosa warmi.

12 Raypa cachancuna willaptin rayna Vastiga
mana shamuyta munaranchu. Chaura rayga
fiyupa rabyacurcuran. Fiyupa rabyasha

13 carmi tapucuran lay yachaj runacunata.
Raygaimatapis arriglananpégalay yachajrunacu-
nata sumajraj tapucoj imano arriglananpaépis.

14 Lay yachaj runacuna raypa amiguncuna
caran: Carsena, Setar, Admata, Tarsis, Meres,

Marsena, Memucan. Paycunaga caran Persiacho,
Mediacho mas rispitddu runacuna.  Asuero
mandashan nasyuncho paycunaga caran jatun

autoriddcuna. )
15 Paycunata rayga tapuran: «Cachdcunawan

willaycéachipté rayna Vasti mana shamushanpita
¢imano arreglanépdataj laycho niycan?»

16 Waquin mandajcunapa faupancho
Memucanga rayta niran: «Rayna Vastiga manami
gamllatachu manacajman churashurayqui.
Chaypa ruquenga llapan mandajcunatapis,
mandashayquicho caj runacunatapis
manacajman churasha.

17 Rayna mana cdsushushayquitaga llapan
warmicunami mayanga. Chayllami achéqui
canga llapan warmicuna runancunata manana
rispitananpa;. Warmicunaga nenga: <Ray
Asuero gayachiptin rayna Vasti manami aywayta

munashachw. ) o
18 Persiapa Mediapa mandajnincunapa

warmincunapis rayna Vasti  rurashanta
mayaycorga jinan 6rami runanwan rimanacuyta
gallayconga. Maychdpis mana allina ricanaconga,
manacajman churanaconga.

19 Chaymi Tayta ray gampaj alli captenga
llapanpaj juc layta isquirbichiy. Chaytaga
Persiapa y Media nasyunpa laynincuna
isquirbiraycashanman  isquirbichun  mana
anulacinanpaj.”  Isquirbichishayqui laychéga
nenga rayna Vasti imaypis manana faupayquiman
shamunanpaj. Chay Vastipa ruquin rayna
cananpaj churay mas alli warmitana.

* 1:19 Est. 8.8; Dan. 6.8

20 Chay laytaga musyachenga intéru
mandashayqui probinsyacunacho. Chaynopami
llapan warmicunapis runantaga imano captinpis
rispitanga.»

21 Memucan chayno nishanga alli caran
raypdpis palasyuncho caycaj mandajcunapépis.
Chaura rayga pay nishannona rurachiran.

22 Nircur papiltaga ray apachiran mandashan
probinsyacunaman, cada probinsyacunapa mar-
cacunapa rimaynincho isquirbishata. Chay papil-
choniycaran runancunapa munaynincho warmi-
cuna cananpaj.

2

Rayna cananpaj Esterta acrashan

1 Rabyan pésaciriptin ray Asueroga yarpdriran
rayna Vastipaj, pay nishanta mana cdsushanpita
imanopis castigananpaj rurachishanta.

2 Chaymi mandéshejcunaga niran: «Tayta ray,
gampaj ashishun runa yatani cuyayllapaj mallwa
jipashcunata.

3Mandashayquich6ga cada probinsyacho num-
ray juc runata. Chay runanami cay Susacho
caycaj palasyuyquiman pushamonga runa yatani
jipashcunata. Nircur churanga warmicunapaj
rurachishayqui wasiman. ChaychOnami ricanga
Hegai. (Paymi caran warmicunata tdpaj). Chaycho
jipashcunataga mas cuyayllapaj cananpaj jamp-
enga.

4 Chay jipashcunacho maygan jipashmi gam-
paj mas alli canga, chaytanami churanqui rayna

cananpaj. Chaura paynami Vastipa ruquin rayna
canga.»

Chayno parlashan raypéga alli caran. Chaura
parlashanno ruraran.

5 Susacho tiyaran Jairpa wamran Israel runa
Mardoqueo. Jairga caran Simei casta. Simeiga
caran Cis casta. Cisga caran Benjamin tribupita.

6 Mardoqueotaga Jerusalenpitami Judépa
raynin Jeconiastawan Babiloniapa raynin
Nabucodonosor présu apasha caran.”

7 Mardoqueoga tiyunpa wamranta
wamrachacuran. Chay wamrapa jutinmi
caran Hadasa. Jucaj jutin caran Ester. Payga
caran waccha mamaynaj taytaynaj cuyayllapaj
camarajlla jipash.

8 Ray nishanno layta intéruman apachiptin Susa-
cho caycaj palasyuman shuntamuran achcajta
runa yatani jipashcunata. Estertapis aparan.
Chaychodga Hegaimi tdparan. Paymi caran warmi-
cunata tapaj.

9 Hegai ricaptin Esterga mas cuyayllapaj caran.
Chaymi alli ricaran. Estertaga alli asyaj jampicu-
nawan mas camarinanpaj jampichiran. Mas alli
caj micuyta garachiran. Palasyucho caycaj mas
allinnin ganchis uyway jipashcunata churaran
Ester nishanta rurananpaj. Nircur Estertaga
chay jipashcunatawan mas allinnin cuartuman
tiyachiran.

10 Mardoqueoga Esterta mayna willapasha
caran ima famillya cashanta, pi famillya
cashantapis mana willacunanpaj. Chaymi
Esterga mana willacuranchu.

* 2:6 2Rey. 24.10-16; 2Cron. 36.10



ESTER 2:11 vii ESTER 2:16

11 Waran-waran Mardoqueoga puripaycaran
warmicuna tiyashan wasi puncucho Ester
imano caycashantapis imano ricaycashantapis
musyananpaj.

12 Chay wasicho caycaj jipashcunaga juc wata-
camami alli asyaj jampicunawan churacoj. Gal-
laycunan sojta quilla cajchtga cuerpuncunata
cupacoj alli asyaj aséti mirrawan. Yapay sojta
quilla cajchona churacoj warmicuna churacunan
alli asyaj jampicunawan gagllan wamrapanoman
cutinanpaj.

Juc watacama alli asyaj jampicunawan
churacuyta ushaycur cada jipashmi rucaypa
aywaran ray Asuero cajman.

13 Jipashcunapa turnun chayamuptenga cama-
rajlla cananpaj munashanta mafacoj ray cajman
aywananpaj.

14 Raypa palasyunmanga chacayllapa aywaj.
Warannenga aywacoj warmicunapaj rurachis-
han juc wasimanna. Chay wasichOga Saasgazmi
tdparan. Chay runaga ray ydracushanmi caran.
Paymi raypa chinancunata tdpaj. Chay wasip-
itaga mananamicutejnachu maygan jipashpis ray
mana gayachiptenga.

15 Mardoqueopa tiyun Abihailpa wamran Es-
ter rayman aywananpaj turnun chayamuranna.
Chaura ray yéracushan Hegai nishallanta Esterga

churacuran. Yanapajcunaga Esterta cuyarcay-
caran.
16 Esterta pusharan ray Asueroman. Chayga

caran wataman aywaj chunca quillacho. Chay
quillapa jutin caran «Tebet». Ray Asueroga gan-
chis watana ray caycaran.

17 Ray Asuero Esterta ricirir fiyupa
cuyacurcuran maygan warmitapis mana imaypis
cuyashanno. Runa yatdni waquin jipashcunata
cuyashanpitaga mas cuyacurcuran. Chaymi
rayna cananpina corOnata jatiparcuran. Nircur
churaran Vastipa ruquin rayna cananpaj.

18 Chaypita Esterpa jutincho juc fistata ru-
raran. Chaymanmi gayachiran llapan mandaj-
cunata, yanapajnincunata. Mandashan probin-
syacunachopis chay jundga diya-warda cananpaj
niran. Impuestuta pagaycashanpitapis ménustami
péagachiran. Alli cashpanmi rayga ima-aycatapis
runacunata aypuran.

Rayta wariuchinanpaj parlacushanta Mardoqueo
wiyashan

19 Jipashcunata ray yapay gayachishan wichan
Mardoqueoga raypa sirbejnin caycaran. Chaymi
jamaraycaran raypa palasyun puncuncho.

20 Mardoqueo nishannélla Esterga mana
willacuranchu may marca cashanta, ni
ima famillya cashantapis. Mardoqueo
yachachishannéllami imatapis niran. Wamra
car wiyacushannolla wiyacuran.

21 Mardoqueo raypa palasyun puncucho
jamaraycashancho wiyaran Bigtanwan Teres
mandaj suldirucuna parlacuycajta. Paycunami
fiyupa rabyasha parlacurcaycaran ray Asuerota
wafuchinanpaj. Chay mandaj sulddrucunaga caran
palasyuman pi yaycunantapis tapaj.

22 Chayno suldérucuna parlacushanta wiyaycur
Mardoqueoga rayna Esterta willaycuran. Chaura

Esterna Mardoqueopa ruquin ray Asuerota

willaran. . .
23 Chayno willaptin tapucacharan. Rasunpa

cashanta musyaycur ishcan mandaj suldarucunata
matichiran. Imandpis cashantaga ray isquirbichi-

ran nasyunpa willapanta isquirbishan acta libru-
man.
3

Mardoqueowan Aman

1 Chaypita unayllataga ray Asuero churaran
Amanta guepallanman caj mandaj cananpaj.
Amanga caran Agaj famillyapita miraj
Hamedatapa wamran.

2 Rayta palasyucho sirbejcunaga Amdén
pdsaptin llapanmi gongurpacur umpoj. Amanpa
Naupancho carpis chayno ruraj. Chayno llapan
rispitananpami ray niran. Mardoqueomi ichanga
Amanpa faupancho mana gongurpacojchu.

3 Chaymi palasyu puncucho paywan
arojcunaga Mardoqueota tapuran «/Imanirtaj ray
nishanta mana wiyacur Amanta mana rispitar
Naupanch0ga mana gongurpacunquichu?» nir.

4 Waran-waran chaynolla tapuran.
Mardoqueoga mana cdsuparanchu. Payga mayna
willacuran Israel runa cashanta. Chaymi
chay tapojcunaga Aman cajman aywaran
willaycunanpaj. Paycunaga yarparan «Ma
Mardoqueo chaynodllachush ruranman Amanpa
NaupanchOpis» nishpan.

5 Amdan pdsashpan rasunpa ricaran Mardoqueo
mana gongurpacushanta ni umpushanta. Chaura
Amanga fiyupa rabyacurcuran.

6 Amantaga mayna willasha caran Mardo-
queoga Israel runa cashanta. Chaymi Amanga
yarpachacuran ray Asuero mandaycashancho
tiyaj Israelcunataga Mardoqueotawan ushajpaj
wafiuchinanpaj.

Israelcunata wariuchinanpaj layta jorgushan

7 Wataman gallarej Nisdn quillacho ray
Asuero chunca ishcay (12) watamanna
mandayta gallariycaptin Amanpa faupancho
surtita jitapacuran™ Israelcunata imay
quillacho  imay  junajcho  wafiuchinanpaj
cashantapis musyananpaj. Surtitami paycunapa
rimayninchbga «pur» nej. Chaura surtiga
llojshiran wata ushaj Adar quilla chunca quimsa
(13) junajnincho wafiuchinanpaj.

8 Chaymi ray Asuerota Aman niran:
«Cay mandashayqui nasyunchodga juc casta
runacunami caycan. Chay runacunaga manami
cumlinchu layniqui nishanta. = Paycunapaga
jucnomi laynin. Chayno runacunataga
mandashayquicho ama tiyachishunchu.

9 Willaycashd gampaj alli captenga juc layta
willacachiy mandashayquicho chay runacunata
ushajpaj illgdchinanpaj. Aunimaptiquega nogami
quimsa pachac quimsa chunca warangan
(330,000) quilu guellayta churashaj guellayniqui
churardnanman.»

10 Chaura ray Asueroga séllucunan surtijanta
jorgurcur Israel runacunata chiquiycaj Amanta
jatiparcuran

* 3.7 Est. 9.24-26

11 cayno nir: «Churanayquipaj caj guellayga
quiquiquipaj cacuchun. Juc casta runacunataga
munashayquita ruray.»

12 Wataman gallarej quilla chunca quimsa
(13) junajnincho Améan gayachiran raypa
secretaryuncunata. Paycunana isquirbiran
Aman nishanta probinsyacunapa nasyuncunapa
mandajnincunaman. Amanga isquirbichiran
cada probinsyancunapa marcacunapa
rimaynincho y isquirbicuynincho. Chaychdga
firmaraycaran ray Asueropa jutin, séllun.

13 Nircur carta apajcunawan apachiran ray
mandashan cajman llapan probinsyacunaman.
Apachishan papilchdga niycaran Israel runacu-
nataga juc junajllacho intérucho wafiuchinanpaj
auquinta, mosuta, wamrata warmicunata; nircur
ima-aycantapis charicarcarinanpaj. Wafiuchinanpaj
caycaj jundga caycaran wata ushaj Adar quilla
chunca quimsa (13) junajchomi.

14 Chay papilcho niycashanno cumlinanpaj
apachiran llapan probinsyacunaman
marcacunaman. Chay junajchdga wafiuchinanpaj
camaricusha carcaycdnanpami apachiran.

15 Chaymi carta apajcunaga jinan Ora
aparan ray nishanno. Jinan Susacho palasyu
caycashanchopis chay laytaga willacachiran.
Susa siuddch6na runacunaga fiyupa mancharisha
caycaran. Amanwan ray ichanga cushicuywan
upyarcaycaran micurcaycaran.

4

Israelcuna llaquicushan

1 Mardoqueoga imano cananpaj cashantapis
musyaycur fiyupa llaquicur répancunatapis rachi-
ran; gachga ropacunatana jaticuran; umanman-
pis uchpata wifiacuran. Llaquicur wagashpan
gaparaycar intéru Susa siudapa puriran.

2 Chayno chayaran palasyu puncuncama.
Ichanga gachga ropan jatishata manami pitapis
yaycachejchu raypa palasyunman.

3 Israel runacunata wafiuchinanpaj layta
willacachishan siudécunach0pis Israel
runacunaga llaquicushpan, wagashpan
ayunaran. Waquenga gachga ropancuna jatisha
pufiuran uchpa janancunacho.

Ester mayashan

4 Rayna Esterta sirbej warmicunawan
tdpaj ollgu cajcunapis willaran imano
Mardoqueo caycashanta. Chaura rayna
Esterpis llaquicuyman churacaran. Nircur
Mardoqueoman ropata apachiran gachga ropa
jatiraycashanpita rucacunanpaj. Mardoqueo
ichanga rucacuyta mana munaranchu.

5 Chaymi Esterga gayaran Hatac jutiyoj
sulddruta. Hatacga caran Esterta cuydananpaj
ray churashan sulddrumi. Mardoqueo cajman
cacharan aywaycur ima pdsaycashantapis imanir
chayno ruraycashantapis tapunanpa;j.

6 Chaura Hatacga Mardoqueowan parlaj ay-
waran.

Mardoqueona caycaran palasyupa chimpan

l&sacho. . _ _ .
7 Tapuptin Mardoqueo willaran imapita

chayno ruraycashanta, llapan Israel runacunata

wafiuchichinanpaj Aman ayca guellayta
churananpaj rayta aunishantapis.

8 Chayno willarmi Israel runacunata
wafiuchinanpaj Susa siuddcho publicachishan
papilpa cupyantapis Esterman apachiran
sumaj musyananpaj. Esterta willachiran Israel
runacunata mana wafiuchinanpaj, castancunapa
faburnin rayta quiquin Ester ruwacunanpaj.

9 Hatac cutiycur Mardoqueo imata nishantapis

Esterta willaran.
10 Chaura Ester yapay Hatacta cacharan Mardo-

queota willananpaj:

11 «Rayta sirbejcunawan, mandashan probinsy-
acunacho caj mandajcunapis musyanmi manaraj
ray gayachiptin yaycojtaga warmita ollgutapis
wafiuchinanpaj lay caycashanta. Ray cuyapash-
pan gori bdranwan pitapis togrircushan cajtami
ichanga mana wafiuchinchu. Nogataga juc quil-
lanami manaraj rayga gayachimanrachu.»

12 Ester willachiptin

13 Mardoqueopis willachir niran: «Gamga
yarpaycanquichi <Llapan castdata wafuchirpis
nogataga manami wafiuchimangachu raypa
palasyuncho capté> nir.

14 Gam canan mana imatapis rimacuptiquega
Israel runacuna salbacunanpédga juc-lapitami
shamonga. Chaycho salbacuptenga gamga llapan
papéniquipa famillyancunawanmi wafunquipaj.
iGamga capaschari rayna cayman chayashcanqui
canan caycashdcunapita salbaménayquipdpis!»

15 Esterna Mardoqueoman willachiran:

16 «Gamga cay Susa siudacho caycaj Israel runa-
cunata shuntay. Nircur chay runacunawan

quimsa junaj y quimsa pagas ayunay yarpay-
cashéno cananpaj. Nogapis uywaynécunawan ayu-
nashaj. Nircur laycho nishanno mana captin-
pis ray cajman aywashaj. Wafiuchimaptenga jina
wafuchishachari cashaj.»

17 Chaura Mardoqueoga Ester nishanno ayu-
naran.
)

Ray cajman Ester aywashan

1 Chaypita quimsa junajta Esterga jaticuran
rayna cay ropanta. Nircur raypa palasyun
puncuman chayar puncu deréchuncho
ichicuycuran. Ichicuycuran sillunnincho ray
jamaraycashan deréchuncho.

2 Rayna Esterta puncucho ichiraycajta ricarir
rayga cushicuran. Chaymi Ester cajman togri-
ran gori baranta. Chaura Esterga aywarcur gori
bdranpa puntanta yatarcuran.

3 Rayga tapuran: «glmataj casha rayna Es-
ter? ¢Imatataj munaycanqui? jMunaynécho cay-
cajpaj «pullanta goycamay> nimaptiquipis goy-
cushayquimi!»

Chaura Ester niran:

4 «Tayta ray ruwacOmi. Gampaj micuyta ru-
rachishdman Aman ishcaniqui micoj shamuy.»

Chaymi rayga chaycho caycajcunata niran:

5 «Rayna Ester nishanman aywandipaj juclla
Amanta ashimuy.»

ChaynOpami raywan Amanga aywaran rayna
Ester micuyta rurachishanman.

6 Micurcaycashancho rayga yapay Esterta ni-
ran: «Imatapis munashayquita nimay. Gamtaga

aunishcdnami nimashayquita goycundpaj. <Mu-
nayniquicho caycajta pullanta goycamay> nimap-
tiquipis goycushayquimi.»

7 Chaura Ester niran: «Nogaga jucta ruwa-
cushayqui:

8 Nogata cuyamashpayqui, ruwacushéta cum-
liyta munar, munaycashéta aunimarga warapis
yapay cutiycamunqui Aman ishcaniqui micuy ru-
rachishdman micoj. Chaychordmi willashayqui
imata munaycashéatapis.»

Mardoqueota wafluchinanpaj Amdn camari-
cushan

9Rayna alli micuyta rurachishanta micucurcur
Amanga cushisha sacsasha aywacuran. Palasyu
puncucho Mardoqueo jamaraycajta ricdrir
ichanga fiyupa rabyacurcuran. Mardoqueoga
mana jataricuranchu. Ni cuyuyllapis mana
cuyucuranchu Aman fiaupanpa pdsaycajta ricarpis.

10 Chay ©6ra Amanga mana imatapis
rimaparanchu fiyupa chiquiycarpis.

Wasinman chayaycur ichanga jinan Ora gay-
achiran warmin Zeresta amiguncunata.

11 Chayaptin paycunawan parlar willaparan
ima-aycanpis cashanta, aypalla wamrancunapis
cashanta, chayno waquin mandajcunapitaga mas
munayniyoj cayman payta ray churashanta.

12 Chayno willapar Amanga niran: «Canan ju-
naj Ester raypaj micuy rurachishanmanpis no-
gallatami gayachimasha raywan iwal micunépaj.
Yapay wara junaj cutindpdpis nimasha.

13Ichanga palasyu puncucho Mardoqueo jama-
raycajta ricarmi fiyupa rabyana. Chaymi cushi-
cushdpis yanga.»

14 Chayno niptinmi warmin Zereswan
amiguncuna niran: «Runa matinata rurachiy
ishcay chunca pichgan (25) metru altupita
warcuchinayquipaj. Nircur wara tutalla rayta
ninqui Mardoqueota chaycho matichinanpaj.
Chayno rurarcorga mana yarpachacuypanami
aywanqui raywan iwal micoj.»

Chayno nishan Amanpéaga fiyupa alli caran.
Chaymi runa maticunata rurachiran.

6

Aman yarpashancuna mana camacashan
1 Chay chacay rayga pufiuyta mana
tariranchu. Chaymi nasyunpa willapancuna
isquirbiraycaj acta libruta aparcachimur
Haupancho liguipdnanpaj niran.

2 Chay libruta liguiycashancho tariran
ray Asuerota wafluchinanpaj ishcaj mandaj
sulddruncuna Bigtanwan Teres parlacuycajta

Mardoqueo wiyashanta.™

3 Chaymi rayga tapuran: «Mardoqueoga ¢Imatataj
chasquisha? ¢Mandaj caytachu chasquisha
wafhuchimdnanpaj caycaptin willacushanpita?
U ¢imatami chasquisha?» nir.

Chaura yanapajnincunaga niran: «Manami
imatapis chasquishachu Mardoqueoga.»

4 Chayno parlarcaycaptin Amanga yaycuriran
palasyu puncun sawanman. «Mardoqueota

* 6:2 Est. 2.21-22



ESTER 6:5 xvii ESTER6:11

matichishaj matinata rurachishdcho» nir rayta
ninanpaj aywaran.

Rayga yanapajnincunata tapuran: «¢Pitaj pun-
cucho puriycan?» nir.

5> Yanapajnincunana «Amanmi» niran.

Chaura rayga «jYaycachimuy!» niran.

6 Yaycuriptin Amanta rayga tapuran: «ray rispi-
tashan runata ¢Imandtaj rurashwan?» nir.

Chaymi Amanga shongullancho yarpashpan ni-
ran: «Nogapita mas juctaga ¢pitardshi rayga rispi-
tayta munanman?» nir.

7Chaymi niran: «Chay runapéga

8 apamunan gampa sotdnayqui churarajtami,
gam muntacunayqui cawalluta sumaj

adurnashata._
9 Chay sotdnatawan cawallutaga caycho mas

mandaj cajta gochun. Paynami rispitayta mu-
nashayqui runata jatipanga. Nircur quiquinmi
cawalluman muntarcachir janchacurcur lasapa
tumachimonga. Tumachimur nenga: <jMasqui
ricay taytacuna! jCaynOmi ray rispitayta mu-
nashan runataga purichinchils » nir.

10 Chayno niptin Amanta ray niran: «jQuiquiqui
nishayquino juclla ruray! Sotdnatawan cawalluta
apay. Nircur purichiy chay Israel runa
Mardoqueo palasyu puncucho jamaraycajta.
Nishayquitaga llapanta cumliy.»

11 Chaura Aman aparan sotdnatawan cawalluta.
Nircur Mardoqueota jatiparan. Jatiparcur cawal-
luman muntarcachir tumachiran siudapa lasanpa.
Janchasha apashpan gayaraypa niran: «jMasqui
ricay taytacuna! jCaynOémi ray rispitayta mu-
nashan runataga purichinchi!» nir.

12 Purichiyta usharcuptin Mardoqueoga ya-
pay palasyu puncuman jamacuycuran. Amanmi
ichanga jinan oOra corriyllapa wasinman aywacu-
ran llaquisha, fiyupa pengay-tucushpan cdranta
chapacurcur.

13 Chayaycur imano cashantapis willaparan
warminta y amiguncunata. Chaura paycuna niran:
«Chay Mardoqueopa fhaupancho munayniynajmi
ricacushcanqui. Payga Israel runami.
Cananga manami imanopapis binsinquipdchu.
Quiquiquimi mana alliman chayanquipaj.»

14 parlaytapis manaraj ushaptin raypa uywayn-
incuna chayaran Ester micuyta rurachishanman
Amanta juclla pushaj.

7

Amanta matichishan
1Yapay ray Asuerowan Amanga aywaran Ester

micuy rurachishanman.

2 Chay junajpis binuta upurcaycashancho Es-
terta rayga niran: «Imatapis munashayquita ni-
may. Munayniquicho caycajta pullanta goyca-
may> nimaptiquipis goycushayquimi.»

3 Chaura Ester niran: «Tayta, rasunpa
cuyamashpayqui y gampaj alli captenga
ruwacO0 nogatapis marca-masécunatapis mana
wahiuchiminayquipdmi.

4 Nogataga juc chiquimajmi llapan marca-
masécunatawan ranticamasha wafiuchimdnanpaj.
Uyway candcunallapaj ranticaycamasha
captenga manami rimacomanchu. Pay
ranticamashallanpitaga manami umayquita
nandchémanchu.»

> Chaura Asuero tapuran: «/Pitaj chay runaga?
Canan ¢maychOtaj caycan chayno rurayta
yarpaga?»

6 Niptin Esterga niran: «jChay chiquimaj,
chayno rurayta mundga caycan cay fiyu runa
Amanmi!»

Chayno nejta wiyaycur Amanga fiyupa
manchariywan chiyacashano ricacuran
raypawan raynapa haupancho.

7Wiyaycur jinan 6ra Asueroga fiyupa rabyasha
jatarcur micurcaycashanta cachariycur llojshir
aywacuran palasyu puncucho wayta werta
caycajman. Amanga tantiyacuriranna ray
wafuchinanpaj cashanta. Chaymi palasyu
rurillacho quédacuran mana wafuchinanpaj Esterta
ruwananpaj.

8 Wayta cajpita ray cutir wasiman yaycuris-
hancho Amantaga ricdriran Ester jatun sillun-
cho weguraycashan faupancho gongurparayca-
jta. Chaura rayga sinchipa niran: «Raynawanpis
cacuyta munanquiraj, wasécho canpis, quiquépis
ricaycapté.»

Chayno ray niptin jinan 6ra Amanpa umanta
sulddrucuna chaparcuran

9Chaycho caycaj juc sulddru Harbona jutiyoj ni-
ran: «Amanpa wasinchdmi maticuna caycan ishcay
chunca pichgan (25) metru altupita warcuchinan-
paj. Chayta rurachisha alli willapata willashoj
Mardoqueota matichinanpémi.»

Chaura rayga niran: «jQuiquin rurachishanman
apar warcurcaramuy!»

10 Chayntmi Amanga wafiuran Mardoqueota
matinanpaj camarishancho. Matiycachir-raj
rayga rabyashanpita allchacaran.

8

Israelcunapa faburnin layta rurashan

1 Chay junajlla ray Asueroga rayna Esterta
goycuran Israel runacunata chiquej Amanpa ima-
aycantapis. Mardoqueonami rayman aywaran.
Esterga mayna willasha caran Mardoqueo
famillyan cashanta.

2 Chaura rayga Amanpita shuntashan séllu
surtijanta jorgurir Mardoqueotana jatiparcuran.
Esternami Mardoqueota churaran Amanpita
shuntashan ima-aycantapis sumaj ricananpaj.

3 Chaypita rayna Esterga raywan yapay par-
laran. Naupanman gongurpacuycur wagashpan
ruwaran Israelcunata wafiuchinanpaj Aman ru-
rachishan mana alli layta anulachinanpaj.

4Rayga togriran gori béranta Esterman. Chaura
ichircurna

5 niran: «Tayta ray gampaj alli captin,
ruwacushd camacaptin, nogata rasunpa
cuyamashpayquega mandashayqui nasyuncho
caycaj Israelcunata  wafiuchinanpaj = Aman
rurachishan layta anulaycachiy ari.

6 Nogaga manami ricayta mundchu marca-
masécuna y  quiquépa  famillydcunatapis
ushacayman chayajta.»

7 Chaura ray Asueroga rayna Estertawan Mar-
doqueota niran: «Nogaga Estertanami goycushca
Amanpa ima-aycantapis. Quiquin Amantanami



ESTER 8:8 xxi ESTER 8:11

matichishca Israel runacunata wafiuchiyta mu-
nashanpita.

8 Canan gamcunana Israelcunapa faburnin
imandpis munashayquino jutécho cartata
isquirbiy. jNircur séllunqui mandaj cay séllowan!
(Carta raypa jutinwan firmasha caycajtaga,
séllunwan séllusha caycajtaga manami pipis
anulanchu.)»

9 Chauraga jinan 6rami gayachiran raypa secre-
taryuncunata. Chayga caran chay watacho Sivan
quilla ishcay chunca quimsa (23) junajnincho.
Chay quillaga caran quimsa quillaman aywajmi.
Mardoqueoga ray nishannolla isquirbiran Israel
runacunaman, rayta manddashejcunaman, gober-
nadorcunaman. Chayno apachiran pachacishcay
chuncan ganchis (127) probinsyacunapa waquin
autoriddnincunamanpis. Chay probinsyacunaga
caycaran Indiapita Etiopiacama. Quiquincunapa
rimaynincho isquirbicuynincho cada probinsya-
man apachiran. Israel runacunamanpis apachi-
ran quiquincunapa rimaynincho isquirbicuynin-
cho.

10 Cartacunataga firmaran ray Asueropa jutin-

wan. Raypa séllunwan séllurcur carta apajcunawan
intéruman apachiran. Carta apajcunaga raypa
allinnin cawalluncunata muntacurcur aparan.

11 Apachishan cartacho Israel runacunata
ray niycaran may siudachOpis tiyarcaycashan-
cho llapan shuntacaycur  wafiuchinanpita
difindicunanpa;j. Niycaran Israelcunata
wafliuchiyta munajtaga ticrapar quiquincunata
wafuchinanpaj. Niycaran may marcapita may
siudépitapis Israel runacunata wafiuchinanpaj

shamojtaga  quiquinta  wafiuycachir = ima-
aycantapis shuntacunanpaj, mana cuyapaypa
warmita wamrata wafiuchinanpaj.

12Ray Asuero mandashan probinsyacunachdga
juc junajllacho Israelcunata chayno rurananpami
niycaran. Chaytaga ruranan caran Adar quilla
chunca quimsa (13) junajnincho. Chay quillaga
caran wata ushajna.

13 Chay cartata apachishanpa cupyantaga
intéru marcacunachdpis probinsyacunachopis
willacachinan caran llapan musyananpaj.
Chaynoga willachiran chay junajpaj Israel
runacuna chiquejcunata ticrapur wafiuchinanpaj
camaricusha caycénanpaj.

14 Ray niptinmi carta apajcunaga intérupa
aywaran raypa allinnin cawalluncunata
muntacarcarir. Jinan palasyu caycashan Susa
siudachopis willacachiran.

15 Mardoqueonami raypa palasyunpita llojshi-
ran asulwan yuraj soténan jatisha, gori coronasha,
linupita murddu jacun jacusha. Llapan Susa
siuddcho tiyajcuna cushicuypita gaparparan.

16 Chay junajmi llapan Israel runacunapéga
caran fiyupa cushicuy. Pi-maypis rispitaran. Israel
runacunapdiga pacha achicyacécuran.

17 Carta chayashanchdga llapan siudécunacho,
probinsyacunacho, marcacunacho Israel runa-
cuna fiyupa cushicuran. Fistata rurar alli micuy-
cunata micuran. Israelcunata manchacushpan
achcajuc-la runacuna Israel cayman ticracuriran.

9



ESTER9:1 xxiii ESTER9:11

Chiquejcunata Israelcuna wariuchishan

1Ray nishanno Israel runacuna ticrapdnanpéga
caran wata ushaj Adar quilla chunca quimsa (13)
junajnincho. Chiquejnincunapis chay junaj Israel
runacunata wafiuchinanpdmi caran. Ichanga man-
ami chiquejcuna yarpashanndchu caran. Chaypa
ruquenga Israel runacunami binsiran.

2 Ray Asuero mandashan cajchoga intéruch6mi
Israel runacuna shuntacaran waifiuchiyta munaj-
cunawan pillyananpaj. Israelcunataga manami
pipis ichiparanchu. Llapan runacunami fiyupa
mancharircaycaran.

3 Ray mandashan probinsyacunacho mandaj-
cunapis, gobernadorcunapis waquin mandajcu-
napis Mardoqueota manchacur Israel runacunal-
latana yanaparan.

4 Mardoqueoga raypa palasyuncho mas

rispitidu  mandajna caycaran. Mandaj
cashantaga intéru probinsyacunachona
musyaran. Waranllanta-waranllantana mas

munayniyoj ricacuran.

> Israel runacunaga chiquejnincunata llapanta
sabliwan wafiuchir munashanta ruraran.

6 Jinan Susa siudéllachéna pichga pachac (500)

runata wafiuchiran. _
710 Hamedatapa wamran Amanmi caran

Israel runacunata chiquéga. Paypa chunca
ollgu wamrancunatapis wafiuchiran. Jutincuna
caran: Parsandata, Dalfon, Aspata, Porata,
Adalia, Aridata, Parmasta, Arisai, Aridai,
Vaizata. Warfiuycachirpis manami imancunatapis
charicurcuranchu.

11 Chay junaj ray musyaran Susa siudéillacho

ayca runacunata wafiuchishantapis.

12 Chaymi rayna Esterta niran: «Israel runacu-
naga pichga pachactami (500) wafiuchisha. Cay
Susa siuddcho Amanpa chunca wamrancunat-
apis wafiuchisha. Chayno wafiuycicherga ¢imataraj
rurasha intéru mandashd probinsyacunachdga?
Cananga nimay ¢Imatataj mas munanqui? Ni-
mashayquitaga aunishayquimi!»

13 Chaura Ester niran: «Gampaj alli captenga
Susa siudacho tiyaj Israel runacuna canan ju-
naj wafhuchishanno warapis wafiuchichun. Runata
matinanpaj caycajman Amanpa chunca wamran-
cunatapis warcurcuchun.»

14 Chaura rayga auniran. Susa siudacho willa-
cachiran. Chaymi Amanpa chunca wamrancuna
wafusha caycajta ray nishanno warcurcuran.

15 Susa siudécho tiyaj Israel runacuna yapay
shuntacaran chay Adar quillallacho chunca
chuscu (14) junaj cajcho. Chay junajpis yapay
quimsa pachac (300) runacunata wafiuchiran.
Wariuycachirpis manami imancunatapis

charicurcuranchu. _ .
16-17 Waquin Israel runacuna juc probin-

syacunacho tiyajcunapis shuntacaran chay
quillallacho chunca quimsa (13) junajcho.
Shuntacaran difindicur chiquej runacunata
wafuchinanpaj. Waitiuchiran ganchis chunca
pichgan waranga (75,000) chiquej runacunata.
Chaychicata wafiuycdchirpis manami imantapis
charicurcuranchoga. Warannin chunca
chuscu (14) junajchfnaga jamaran. Jamashpan
cushicuypita fistata rurashpan alli micuyta
micuran.

18 Jinan Susa siudécho tiyaj Israel runacunaga
chunca quimsa (13) junajcho chunca chuscu (14)
junajcho pillyaran. Chaymi warannin chunca
pichga (15) junajchoraj jamaran. Fistata rurash-
pan alli micuycunata micuran.

19 Chaypitami curaldni marcacunacho tiyaj Is-
rael runacunaga jaman Adar quillachdga chunca
chuscu (14) junaj cajchoraj. Fistata rurashpan
jucnin-jucnin imatapis aypunacun.

Purim fistata rurananpaj nishan

20 Mardoqueoga chayno rurashancunata lla-
panta isquirbichiran. Nircur cartata apachiran
ray Asuero mandashanmanga intéru probinsya-
cunaman llapan Israel runacunaman sercaman-
pis carumanpis.

21 Carta apachishancho niycaran cada watalla
Adar quillaga chunca chuscu (14) caj junajcho y
chunca pichgan (15) junajcho fistata rurananpa;j.

22 Cada watalla fistata ruranan caran
chay ishcan junaj chiquejcunata Israelcuna
wafuchishanpita, chay quilla fiyupa llaquicuy
wagay caycashanpita cushicur fista rurayman
ticrashanpita. Chay junajcunachdga cushicur
alli micuyta micur jucnin-jucnin imatapis
aypunacunanpaj, pobricunatapis  imatapis
goycunanpaj niran.

23 Chayno cashanpitami Mardoqueo isquirbir-
cur apachishanta Israel runacunaga custumri-
man ticrachiran.

24 Amanmi Israel runacunata chiquishpan sur-
tita jitarcur-jitarcur ushajpaj wafiuchinanpaj cay-

caran.” o o
25 Ester, rayta willaptin quiquin Amanman

ticrachiran Israel runacunata rurayta
munashanno quiquin ruracénanpaj. Chaynodpami

Amanwan wamrancunaga runa matinacho
warcurparan.

26 Chaypitami chay junajcunata «Purim» nir ju-
tichaparan. Purim ninanga caran «surti» ninanmi.

Chauraga Mardoqueo isquirbishanno, quiquin-
cunapis ricashanno, mana wafiushanpita

27 Israel runacunaga custumriman ticrachi-
ran paycunapita miraj wamrancunapis mana
gongaypa rurananpaj, Israel cayman ticrajcu-
napis cada watalla chay fistataga rurananpaj.
Chay fistataga rejsisha quillacho ishcay junaj ru-
raran imanopis rurananpaj nishanno.

28 Chay junajcunataga imaycamapis
yarparananpaj niran. Chayno paycunapita
mirajcunapis  Israel  runacuna  ticrapar
wafiuchishanta imaypis mana gongananpaj cada
famillya tiyashancho, siudicunacho chay fistata
mana illgachiypa rurananpaj niran.

29 Abihailpa wamran rayna Esterwan Israel
runa Mardoqueoga munayniyoj cayninwanmi
isquirbiran yapaycaj cartata Purim fista imano
cashantapis sumaj musyananpaj.

30 Nircur apachiran ray Asueropa munaynin-
cho caycaj pachacishcay chunca ganchisnin (127)
probinsyacunacho tiyaycaj Israelcunaman. Chay
cartachdga Israelcunata willaparan alli shimil-
lanpa, shacyéchishpan.

* 9:24 Est. 3.7

31 Mardoqueowan rayna Ester cartata apachi-
ran cada watalla quiquincunapis wamran mira-
jcunapis Purim fistata nishan junajcho ruranan-
paj. Chay cartacho mastapis niycaran Purim fis-
tacho llaquicur imano ayunananpaépis.

32 Chaynémi Purim fista imano cananpépis
rayna Ester niran. Chaytaga actamanpis
isquirbichiran.

10

Mardoqueo munayniyoj cashan

1 Ray Asuero niran intérucho tiyajcuna, lamar
chaupin tishgucunacho tiyajcunapis llapan im-
puestuta pagananpaj.

2 Mediapawan Persia nasyunpa acta
librunchomi  isquirbiraycan ray  Asuero
Mardoqueota mandaj cayman churashan,
waquinpita mas  munayniyoj cananpaj
churashanpis.

3 Israel runa Mardoqueoga raypa guepallan-
man mandajmi caran. Paymi iman0Opapis ca-
macdchiran Israel castan marca-masincunaga al-
licho cananpaj. Chaymi Israel-masincunaga Mar-
doqueota amatar rispitar cuyaj.

